
I. ОПШТИ ОДРЕДБИ 
 

  Член 1 
Со овој Правилник се уредуваат условите, критериумите и правилата за 

запишување и студирање на странски студенти на студиските програми на прв циклус 
на студии на Универзитет „Гоце Делчев" - Штип (во понатамошниот текст: 
Универзитетот), вклучувајќи ги странските студенти кои се запишуваат на студиски 
програми што се изведуваат на македонски јазик и оние кои се запишуваат на студиски 
програми акредитирани и изведувани на англиски јазик. 

 
Член 2 

Под поимот странски студент, во смисла на овој Правилник, се подразбира лицe 
коe се пријавува да бидe студент на студиска програма на единицa на Универзитетот, а 
кое нема државјанство на Република Северна Македонија. 

Странските студенти, во зависност од јазикот на кој се изведува студиската програма 
на која се запишуваат, се делат на: 

 

• странски студенти на студиски програми на македонски јазик - лица кои се 

запишуваат на студиски програми што целосно или претежно се изведуваат на 

македонски јазик и за кои е потребно претходно совладување на македонскиот 

јазик до утврденото ниво и 

• странски студенти на студиски програми на англиски јазик - лица кои се 

запишуваат на студиски програми акредитирани и изведувани на англиски јазик 

за кои не е потребно посетување на подготвителна настава по македонски јазик 

за запишување и студирање. 

Член 3 
Работите во врска со запишувањето на странски студенти на студии на 

Универзитетот, ги врши овластено лице за работа со странски студенти кое ги 
координира постапките на пријавување, нострификација, издавање потврди и 
соработка со единиците на Универзитетот, Институтот за јазици при Филолошкиот 
факултет и надлежните државни органи (Министерство за образование и наука, 
Министерство за внатрешни работи и Министерство за надворешни работи). 
 
 
II. ОПИС НА ПРАВИЛНИКОТ 

 
     II.1. ЗАЕДНИЧКИ УСЛОВИ ЗА ЗАПИШУВАЊЕ НА СТРАНСКИ СТУДЕНТИ 
 

Член 4 

Странски државјанин може да се запише на студиска програма на Универзитетот 

доколку го поседува условот за запишување утврден Правилникот за условите, 

критериумите и правилата за запишување и студирање на прв циклус студии на 

Универзитет „Гоце Делчев“ - Штип (ОНС.ПРВ.01) (завршено соодветно средно 

образование, односно положена државна/меѓународна матура), а образованието 

стекнато во странство е нострифицирано, односно признаено од надлежен орган во 

Република Северна Македонија. 

 

Член 5 

Студентите кои се странски државјани не можат да бидат запишани како 

вонредни студенти на студиските програми на Универзитетот. 

Член 6 

Висината на школарината која странските студенти ја плаќаат за време на 

студирањето, се утврдува одделно за секоја студиска програма во зависност од изборот 

на студиската програма на која се запишува странскиот студент, вклучувајќи го и јазикот 

на изведување на наставата (македонски или англиски). Студиските програми може да 

имаат различна висина на школарина во зависност од факултетот/единицата носител, 

траењето и специфичноста на програмата. 

Странските државјани ја плаќаат утврдената школарина во текот на целото 

студирање, освен ако со закон, меѓународен/билатерален договор или друг акт не е 

поинаку определено. 

 

Член 7 

Висината на школарината за секоја студиска програма ја утврдува 

Универзитетскиот сенат на предлог на Ректорската управа, односно на предлог на 

единиците на Универзитетот, пред почетокот на секоја академска година и истата се 

објавува заедно со Конкурсот за запишување студенти на прв циклус на студиските 

програми на Универзитет „Гоце Делчев” - Штип. 

 

Член 8 

Покрај школарината, странските студенти плаќаат и надоместоци за 

образование и административни услуги (упис/заверка на семестар, испити и академски 

услуги, издавање на документи, дополнителни плаќања и сл.). 

Висината на овие надоместоци ја утврдува Универзитетскиот сенат пред 

почетокот на секоја академска година, а истата се објавува на официјалната веб - 

страница на Универзитетот, најдоцна до денот на објавување на Конкурсот за 

запишување студенти на прв циклус на студиските програми на Универзитет „Гоце 

Делчев” - Штип. 

 

Член 9 

Странски државјанин кој е носител на двојно државјанство, од кои едното е 

државјанство на Република Северна Македонија, се третира според условите утврдени 

со Правилникот за условите, критериумите и правилата за запишување и студирање на 

прв циклус студии на Универзитет „Гоце Делчев“ - Штип, освен ако не го познава 

македонскиот јазик, во кој случај се применуваат одредбите на овој Правилник за 

посетување на подготвителна настава по македонски јазик, а во однос на статусот на 

студирање, се применува член 5 од овој Правилник. 

 

Член 10 

Студентите во текот на студирањето се обврзани да го почитуваат Етичкиот 

кодекс на Универзитет „Гоце Делчев“ - Штип, како и сите општи акти на Универзитетот 

кои се однесуваат на студентите. 

 

 
II.2. ПОСЕБНИ ОДРЕДБИ ЗА СТРАНСКИТЕ СТУДЕНТИ НА СТУДИСКИ ПРОГРАМИ 

НА МАКЕДОНСКИ ЈАЗИК 
 

Член 11 
Странски државјанин кој аплицира за студиска програма што се изведува на 

македонски јазик, најпрво треба да се запише на подготвителна настава за изучување 
на македонски јазик на Институтот за јазици при Филолошкиот факултет при 
Универзитет „Гоце Делчев“ - Штип, освен ако веќе поседува потврда за познавање на 
македонски јазик. 

За таа цел, кандидатот лично или преку ополномоштено лице, најдоцна до                           
5 септември, до одговорното лице за работа со странски студенти ги доставува 
следните документи: 

 
• копија од потврдата издадена од Министерството за образование и наука на 

Република Северна Македонија (МОН) за започнување на постапка за 
нострификација на дипломата од средно образование; 

• копија од дипломата за завршено средно образование, заверена со апостил 
печат (за државите потписнички на Хашката конвенција), односно со печат од 
Министерството за надворешни работи (за останатите држави); 

• копија од уверенија од сите завршени години средно образование; 
• извод од матичната книга на родените и 
• уверение за државјанство, односно копија од пасош (страница со фотографија). 

Сите копии на странските документи треба да се заверени кај нотар во државата 
од која доаѓаат, а сите преводи треба да бидат изработени од овластен судски 
преведувач, преведени во Република Северна Македонија и заверени кај нотар. 

 
Член 12 

Доколку кандидатот има претходно познавање на македонски јазик, се упатува 
на тестирање во Институтот за јазици, по што му се издава сертификат соодветен на 
утврденото ниво. Ако постигне минимум ниво Б1, кандидатот се запишува на избраната 
студиска програма без обврска за посетување на подготвителна настава. 

 
Член 13 

По приемот и разгледувањето на документите, одговорното лице за работа со 
странски студенти го упатува кандидатот на подготвителна настава и му издава потврда 
дека е запишан на подготвителна настава по македонски јазик (ЕД.ОБ.36 Потврда за 
редовен студент на подготвителна настава по македонски јазик). 

 
Член 14 

Странскиот студент потпишува договор со Институтот за јазици (ЕД.ОБ.23 
Договор за обука и курсеви (А1 курс), ЕД.ОБ.24 Договор за обука и курсеви (А2 курс) и 
ЕД.ОБ.32 Договор за обука и курсеви (Б1 курс)), со кој се уредуваат правата и обврските 
на студент на Институтот. 

По добивањето на решението за одобрен привремен престој, странскиот студент 
е должен, во рок од 30 дена по влегувањето во Република Северна Македонија, да го 
потпише договорот со Институтот за јазици и да ја изврши уплатата за курсот. Договорот 
се издава по извршена уплата и по доставена потврда за редовно посетување на 
подготвителна настава по македонски јазик од член 13 на овој Правилник. 

Висината на цената на курсот се утврдува со ценовникот на услуги на Институтот 
за јазици. 

 
Член 15 

Подготвителната настава подразбира курс за изучување на македонски јазик 
организиран од Институтот за јазици при Филолошкиот факултет во траење од                                 
9 месеци, односно три курсеви по три месеци: 

 
• прв курс - од 1 октомври до 31 декември; 

• втор курс - од 21 јануари до 31 март и 

• трет курс - од 1 април до 15 јуни. 

Наставната програма ја утврдува Институтот за јазици, со оптовареност: 
 

- ниво А1 - 240 часови; 
- ниво А2 - 220 часови; 
- ниво Б1 - 220 часови. 
 

Завршниот испит за ниво А1 се полага во декемвриска испитна сесија, за ниво 
А2 во априлска испитна сесија, а за ниво Б1 во јунска испитна сесија. 

 
Член 16 

Институтот за јазици е должен да води евиденција за присуството на студентите 
на подготвителната настава, а по барање на одговорното лице за работа со странски 
студенти доставува известување со список за присуство.  

Одговорното лице, по барање на Министерството за образование и наука, 
Министерството за внатрешни работи, Министерството за надворешни работи и други 
надлежни институции, издава информации за присутноста на студентите на курсот. 

 
  Член 17 

По завршување на подготвителната настава, странскиот студент најдоцна до                           
1 септември, ги поднесува следниве документи за упис на студиска програма: 

 
• решение за нострификација на диплома за завршено средно образование, 

издадено од Министерството за образование и наука; 

• оригинални документи доставени до Министерството за образование и наука за 

нострификација на дипломата и 

• сертификат(и) за завршен(и) курс(еви) по македонски јазик. 

 

II.3. ПОСЕБНИ ОДРЕДБИ ЗА СТРАНСКИ СТУДЕНТИ НА СТУДИСКИ ПРОГРАМИ 
НА АНГЛИСКИ ЈАЗИК 

 
Член 18 

Странски државјанин кој аплицира за студиска програма која е акредитирана и 
се изведува на англиски јазик, не е обврзан да посетува подготвителна настава по 
македонски јазик, ниту да поднесува потврда за познавање на македонски јазик како 
услов за запишување и студирање. 

 
Член 19 

За студиските програми што се изведуваат на англиски јазик, Универзитетот, го 
објавува Конкурсот за запишување студенти на прв циклус на студиските програми на 
Универзитет „Гоце Делчев” - Штип и на англиски јазик преку официјалната веб - 
страница на Универзитетот и на веб - страницата на единицата носител на студиската 
програма. 

Конкурсот, покрај елементите утврдени со Правилникот за условите, 
критериумите и правилата за запишување и студирање на прв циклус студии на 
Универзитет „Гоце Делчев“ - Штип, за секоја студиска програма на англиски јазик содржи 
висина на школарината и на надоместоците за образование и административни услуги, 
како и информација дали за програмата е предвидена проверка на компетенции, 
односно приемен испит. 

Член 20 
Кандидатот кој аплицира за студиска програма на англиски јазик, до одговорното 

лице за работа со странски студенти доставува: 
 

• пријава за запишување; 

• нострифицирана диплома/решение за средно образование, издадено од 

Министерството за образование и наука, односно доказ за започната постапка 

за нострификација, согласно роковите утврдени со Конкурсот; 

• доказ за познавање на англиски јазик и 

• останати документи утврдени со Конкурсот за запишување и со студиската 

програма. 

Член 21 
Кандидат кој во текот на средното образование изучувал англиски јазик во 

времетраење од најмалку 4 (четири) години, не е обврзан да поднесе дополнителен 
сертификат за познавање на англиски јазик. Доказ за исполнетост на овој услов е 
свидетелство/уверение од средно образование или потврда од матичното училиште во 
кое е наведен бројот на години во кои англискиот јазик бил застапен како предмет. 

Кандидат кој не го исполнува условот од претходниот став, е обврзан да достави 
меѓународно признат сертификат за познавање на англиски јазик најмалку на ниво Б2 
(IELTS, TOEFL, Cambridge English или еквивалентен сертификат утврден со Конкурсот). 

Исполнетоста на јазичниот услов (свидетелство/уверение, меѓународно признат 
сертификат) ја утврдува единицата носител на студиската програма, во соработка со 
одговорното лице за работа со странски студенти. 

 
Член 22 

Кандидатите за студиски програми на англиски јазик подлежат на критериуми за 
рангирање утврдени со Правилникот за условите, критериумите и правилата за 
запишување и студирање на прв циклус студии на Универзитет „Гоце Делчев“ - Штип 
(општ успех од средно образование и успех од државна/меѓународна матура), освен за 
студиските програми за кои е предвидена проверка на компетенции, односно приемен 
испит. 

За студиските програми од претходниот став, странските кандидати полагаат 
проверка на компетенции/приемен испит под истите услови и постапка утврдени за 
државјаните на РСМ, освен во делот на јазичниот услов предвиден со овој Правилник. 

 
Член 23 

Студентите запишани на студиски програми што се изведуваат на англиски јазик 

договорот за студирање, со кој се уредуваат меѓусебните права и обврски, вклучително 

и висината на школарината, го потпишуваат на англиски јазик (ОНС.ОБ.34 Договор за 

студирање на редовен студент на англиски јазик - EN).  

Член 24 
За странските студенти на студиски програми на англиски јазик, наставата, 

испитите, комуникацијата со студентската служба и административните документи 
(потврди, уверенија и сл.) се одвиваат на англиски јазик. Дипломата и додатокот на 
диплома се издаваат со академски/стручен назив и на англиски јазик согласно 
решението за акредитација на соодветната студиска програма. 

 
Член 25 

Странски студент запишан на студиска програма на англиски јазик кој во текот на 
студиите сака да премине на студиска програма што се изведува на македонски јазик, е 
обврзан претходно да достави потврда за познавање на македонски јазик на ниво 

утврдено од Институтот за јазици. 
 
 

III. ЗАВРШНИ ОДРЕДБИ 
 

Член 26 
За сите прашања поврзани со студирањето на странските студенти кои не се 

уредени со овој Правилник, соодветно се применуваат одредбите на Правилникот за 
условите, критериумите и правилата за запишување и студирање на прв циклус студии 
на Универзитет „Гоце Делчев“ - Штип и другите општи акти на Универзитетот.  

 
Член 27 

Овој Правилник влегува во сила со денот на неговото донесување. 
Со влегувањето во сила на овој Правилник, престанува да важи Правилникот                    

бр. 0201-644/21 од 06.09.2024 година за условите, критериумите и правилата за 
запишување на странски студенти на студиските програми на Универзитет „Гоце 
Делчев“ - Штип, донесен на 229 - та седница на Универзитетски сенат (ОНС.ПРВ.04, 
Верзија: 03). 

 
 
IV. ДОКУМЕНТИ И ПРИЛОЗИ 
 

1. ЕД.ОБ.33 Пријава за курс; 

2. ЕД.ОБ.34 Потврда за редовно посетување на курс по македонски јазик; 

3. ЕД.ОБ.35 Потврда за редовен студент на подготвителна настава по 

англиски јазик; 

4. ЕД.ОБ.36 Потврда за редовен студент на подготвителна настава по 

македонски јазик; 

5. ЕД.ОБ.37 Потврда за познавање на англиски јазик; 

6. ЕД.ОБ.38 Договор за полагање на испит по македонски јазик за странци без 

посета на курс (ниво А1,А2, Б1); 

7. ЕД.ОБ.23 Договор за обука и курсеви (А1 курс); 

8. ЕД.ОБ.24 Договор за обука и курсеви (А2 курс); 

9. ЕД.ОБ.32 Договор за обука и курсеви (Б1 курс); 

10. ОНС.ОБ.14 Конкурс за запишување на студенти на прв циклус на студиските 

програми на Универзитет „Гоце Делчев“ - Штип (со верзија на англиски јазик 

за програмите на англиски јазик); 

11. ОНС.ОБ.33 Договор за студирање на странски студент - МК;  

12. ОНС.ОБ.34 Договор за студирање на редовен студент на англиски јазик - EN; 

13. ОНС.ПРВ.01 Правилник за условите, критериумите и правилата за 

запишување и студирање на прв циклус студии на Универзитет „Гоце Делчев" 

- Штип; 

14. ОНС.ПР.07 Процедура за условите, критериумите и постапката за 

запишување на странски студенти на студиските програми на Универзитет 

„Гоце Делчев“ - Штип; 

15. УС.ОБ.04 Одлука на Универзитетски сенат за усвојување на ценовник за 

висината на надоместоците што ги плаќаат студентите за образование и 

административни услуги на Универзитет „Гоце Делчев“ - Штип и потребите 

на електронски индекс.  

                                                                     
       Претседател на Универзитетски сенат,  

                                                                     Проф. д-р Снежана Мирасчиева  
                                                                       


